Gobernuak Nafarroako armarriaren eta banderaren mendeurrena ospatuko du bihar 

Bost merindadeen hiriburuetako eraikin enblematikoetan oroipen pankartak jarri dituzte 

Osteguna, 2010eko uztailaren 15a
Nafarroako Gobernuak, bihar, ostirala, uztailak 16, Nafarroako armarria eta bandera modu ofizialean finkatu zituztenetik ehun urte igaro direla ospatuko du. Horretarako, oroipen pankartak jarri dira bost merindadeen hiriburuetako erakin enblematikoetan: Nafarroako Jauregia Iruñean, tren-geltoki zaharraren eraikina Lizarran, Ardoaren Museoa Erriberrin, Erlojuaren Etxea Tuterako Foruen Plazan eta Zangozan. 

Gogoan izan behar da, 1910eko urtarrilaren 22an, historian lehen aldiz, orduko Foru Diputazioak Nafarroako armarriaren eredu ofiziala proposatu zuela, seiehun urte baino gehiago zuen armarria. Mendeetan egondako aldagai formal guztien artean “aipatu armarriak aurrekari historikoen arabera oro har eta zehazki izan behar duen forma” zein zen zehaztu zen.

Armarri ofiziala onesteko saio berean, Nafarroako banderarik ez zegoela ohartarazi zen, eta horregatik, Diputazioak bandera ofiziala egitea erabaki zuen, ekitaldi ospetsuetarako. Modu horretan, 1910eko uztailaren 15ean, Nafarroako bandera onetsi zen, onetsi berri zen armarria barruan zuena. Lehenengo bandera ofiziala Nafarroako Jauregian hurrengo egunean jarri zuten, uztailaren 16an, Navas de Tolosako guduaren urteurrenean, 1212ko uztailaren 16an izan baitzen. Banderak gorria izan behar zuen, eta erdian Nafarroako armarria izan behar zuen, kateak urre kolorearekin josita edo margotuta, eta gainean errege koroa, eta armarri hori osatzen duen esmeralda kateen erdian.

Nafarroako armarriaren eredu ofiziala zehazteko, diputatuek eskura zituzten iturrietara jo zuten, irudietara eta idatzizko iturrietara. Hori dela eta, lekukotza grafiko eta lan historiko ugari aztertu zituzten. Emaitzak tradizioa baieztatu zuen: Navas de Tolosako guduan Antso Azkarrak “errege mairuaren esparrua babesten zuten kateak” hautsi zituen, eta horregatik Nafarroako armarriak, “funtsezko osagai” moduan, urrezko kateak zituen atzealde gorriaren gainean, eta esmeralda bat erdian, zortzi kate-mailak lotzen”. Eta forma finkatzeko, Diputazioak marrazki bat gehitu zuen akordioan, eta testuaren arabera, kate-mailek Antso VII.ak Iratxeri emandakoen antza dute, XIX. mendeko desamortizaziotik Nafarroako Jauregiko ekitaldien aretoan babespean daudenak. Diputazioaren ekimenak gutxienez XV. mendetik Europan bizirik zegoen pentsamoldeari erantzuten zion, hau da, armek gertaera miragarriak islatzen zituzten.

Nafarroako Foru Diputazioaren ekintza horrek bultzada erabakigarria izan zuen Nafarroako Monumentuen Batzordearen eskutik. Azken horrek Navas de Tolosako guduaren zazpigarren mendeurrena ospatzea pentsatu zuen, 1912ko uztailaren 16an. 1909ko apirilean Batzordeko kideek Diputazioari ekitaldien proiektua proposatu zioten, gatazka militarra gogorarazteko, baina batez ere, orduko hartan garaile izan zenak, Nafarroako Antso Azkarrak, gaur egungo armarria hautatu zuela ospatzeko. Ekimen hori eta Monumentuen Batzordeko kide ospetsuek egindako ekarpenak oinarria izan ziren Diputazioaren ikerketa-prozesurako eta Nafarroako armarria eta bandera modu jakin batean ofizial egiteko.

Gogoan izan behar da 1910eko akordio horiek berrikuntza garrantzitsua izan zirela. Izan ere, horien bidez, Diputazioak ikurraren tutoretza bere gain hartu zuen. Aurretik ikurraren zabartze prozesua gertatu zen, batzuetan eztabaidagarriak ziren herri erabileren, erabilera folklorikoen, merkataritza erabileren eta erabilera politikoen bidez. Hori dela eta, Diputazioa une horretatik aurrera armen jabe bihurtu zen eta horiek erakunde, sozietate eta partikularrek erabili ahal izateko baimenak emateko eskubidea bere gain hartu zuen.
